
ANNOTATSIYA 
Inklyuziv jamiyatni barpo etish bugungi kunning dolzarb masalalaridan biri hisoblanadi. 

Soʻnggi yillarda yangi Oʻzbekistonda nogironligi bor shaxslarning ijtimoiy himoyasiga qaratilgan 
ijtimoiy siyosatni yangi bosqichga chiqqanligini koʻrish mumkin. Ushbu olib borilayotgan ijtimoiy 
siyosatning samaradorligini oshirish uchun nogironligi bor shaxslarning turmush sifati dinamikasini 
oʻlchash indikatorlarini ishlab chiqish va joriy qilish maqsadga muvofiqdir. O‘z navbatida, mazkur 
jarayon nogironligi bor shaxslarni turmush sifatini oshirishni taqozo etadi. Mazkur maqolada 
nogironligi bor shaxslarni turmush sifatini aniqlash indikatorlari tahlil qilib muallif tomonidan 
o‘tkazilgan tadqiqot natijalari yoritilgan. Maqolada muallif nogironligi bor shaxslarni turmush sifatini 
aniqlashga qaratilgan milliy indikatorlarni shakllantirish maqsadga muvofiq degan xulosaga kelgan.  

Kalit so‘zlar: nogironlik, nogironligi bor shaxs, Birlashgan Millatlar Tashkilotining 
“Nogironlar huquqlari to‘g‘risida”gi Konvensiyasi, turmush sifati, indikator, tadqiqot, ekspert 
baholash usuli, Birlashgan Millatlar Tashkilotining Barqaror Rivojlanish Maqsadlari, emotsional 
farovonlik, iqtisodiy farovonlik, jismoniy farovonlik.  

 
Абдухалилов Абдулло, 

Национальный университет Узбекистана, 
и.о. профессора кафедры социальной работы, 

доктор социологии (DSc) 
e-mail: abduxalilovabdullo81@gmail.com 

 
СОЦИАЛЬНО-ПСИХОЛОГИЧЕСКИЕ АСПЕКТЫ ИЗМЕРЕНИЯ КАЧЕСТВА 

ЖИЗНИ ЛИЦ С ИНВАЛИДНОСТЬЮ 
 

АННОТАЦИЯ 
Создание инклюзивного общества является одним из актуальных вопросов 

сегодняшнего дня. В последние годы в новом Узбекистане социальная политика, 
направленная на социальную защиту лиц с инвалидностью, вышла на новый уровень. Для 
повышения эффективности проводимой социальной политики целесообразно разработать и 
внедрить индикаторы измерения динамики качества жизни лиц с инвалидностью. В свою 
очередь, данный процесс требует повышения качества жизни лиц с инвалидностью. В этой 
статье анализируются показатели качества жизни людей с инвалидностью и освещаются 

mailto:abduxalilovabdullo81@gmail.com
http://dx.doi.org/10.5281/zenodo.00000000
mailto:abduxalilovabdullo81@gmail.com

результаты исследований, проведенных автором. В статье автор пришел к выводу о 
целесообразности формирования национальных индикаторов, направленных на определение 
качества жизни лиц с инвалидностью. 

Ключевые слова: инвалидность, лицо с инвалидностью, Конвенция Организации 
Объединенных Наций «О правах инвалидов», качество жизни, индикатор, метод 
исследования, экспертная оценка, Цели устойчивого развития Организации Объединенных 
Наций, эмоциональное благополучие, экономическое благополучие, физическое 
благополучие. 

SOCIO-PSYCHOLOGICAL ASPECTS OF MEASURING THE QUALITY OF LIFE OF 

ABSTRACT 
Creating an inclusive society is one of the pressing issues of today. In recent years, in the new 

Uzbekistan, social policy aimed at social protection of persons with disabilities has reached a new 
level. To improve the effectiveness of the social policy, it is advisable to develop and implement 
indicators for measuring the dynamics of the quality of life of persons with disabilities. In turn, this 
process requires improving the quality of life of people with disabilities. This article analyzes the 
quality of life indicators of people with disabilities and highlights the results of research conducted 
by the author. In the article, the author came to the conclusion that it is advisable to form national 
indicators aimed at determining the quality of life of people with disabilities. 

KIRISH 
Har bir jamiyat va davlatning taraqqiy etganligi undagi insonlarning turmush sifatining 

darajasi bilan belgilanadi. Inson farovonligi va turmush sifatini aniqlashga qaratilgan universal 
indikatorlar bilan birga bugungi kunda ijtimoiy fanlar sohasida oʻz tadqiqotlarini olib boruvchi 
olimlar tomonidan oʻziga xos indikatorlar ishlab chiqilmoqda, ulardan biri nogironligi bor 
shaxslarning turmush sifatini aniqlashga qaratilgan indikatorlar hisoblanadi.  

Soʻnggi yillarda yangi Oʻzbekistonda nogironligi bor shaxslarning ijtimoiy himoyasiga 
qaratilgan ijtimoiy siyosatni yangi bosqichga chiqqanligini koʻrish mumkin. Ushbu olib borilayotgan 
ijtimoiy siyosatning samaradorligini oshirish uchun nogironligi bor shaxslarning turmush sifati 
dinamikasini oʻlchash indikatorlarini ishlab chiqish va joriy qilish maqsadga muvofiqdir.  

“Bugungi kunda nogironligi bor shaxslarning turmush sifatini baholash va oshirishga 
qaratilgan 2 ta fundamental xalqaro hujjat mavjud. Ulardan birinchisi “Nogironlar huquqlari 
toʻgʻrisida”gi BMT Konvensiyasi boʻlsa, ikkinchisi BMT tomonidan ishlab chiqilgan Barqaror 
Rivojlanish Maqsadlari hisoblanadi” [1]. 

Shuni taʼkidlash joizki, “bugungi kunda Birlashgan Millatlar Tashkilotining “Nogironlar 
huquqlari toʻgʻrisida”gi Konvensiyasini ratifikatsiya qilgan davlatlar ushbu Konvensiyani 
normalarini bajarilishiga doir monitoring olib borish borasida katta tajribaga ega boʻldilar. Aynan 
Konvensiyada nogironligi bor shaxslarning hayot faoliyati, ularga muayyan davlat va jamiyat 
tomonidan yaratilgan imkoniyatlarning oʻsib borish jarayonlarini monitoring qilish koʻzda 
tutilgan”[2]. “Nogironligi bor shaxslarning turmush sifatini aniqlash bu borada statistik 

mailto:abduxalilovabdullo81@gmail.com

ma’lumotlarni to‘plash va davlatlar tomonidan hisobot berilishi ushbu xalqaro hujjatning 31-35-
moddalarida aks ettirilgan” [3].  

O‘z navbatida, yuqorida keltirilgan xalqaro hujjatlarni implementatsiya qilish jarayonlari 
nogironligi bor shaxslarni turmush sifatini aniqlashga qaratilgan indikatorlarni ishlab chiqishni 
taqozo qiladi.  

METODOLOGIYA 
Nogironligi bor shaxslarni turmush sifatini oshirish masalalari O‘zbekistonning ko‘plab 

olimlari tomonidan tadqiq etilgan. Ularga: M.Ganiyeva [4], N.Latipova [5], L.Mo‘minova [6], 
D.Nurkeldiyeva [7], V.Alimova [8], V.Alekseeva [9], M.Abduvaliyeva [10], F.Komilov [11], 
Z.Uzakova [12], D.Yusupov [13], Ya.Checherina [14], A.Abduxalilovlarni [15] kiritish mumkin. 
Ular tomonidan olib borilgan tadqiqotlar: nogironlili bor shaxslarni reabilitatsiya qilish, inklyuziv 
talimnirivojlantirish, nogironligi bor bolalarga ta’lim berish kabi masalalarga bag‘ishlangan.  

Mazkur maqolada asosan Vashington guuruhi, Jahon sog‘liqni saqlash tashkiloti, Jahon banki 
kabi yirik xalqaro markazlar tomonidan nogironligi bor shaxslarni turmush sifatini oshirishga 
qaratilgan indikatorlar tahlil qilinib, Yangi O‘zbekistonda nogironligi bor shaxslarni turmush sifatini 
aniqlashga qaratilgan metodika taklif qilingan.  

“Nogironligi bor shaxslarning turmush sifatini aniqlashga qaratilgan indikatorlar va 
savolnomalar nafaqat xalqaro institutlar tomonidan ishlab chiqilgan, balki nogironligi bor 
shaxslarning turmush sifatini aniqlashga doir indikatorlarni ishlab chiqishga qaratilgan milliy 
tadqiqotlar ham olib borilganligini koʻrish mumkin. Bunga Belfist Shimoliy Irlandiyada joylashgan 
Qirollik Universiteti tomonidan olib borilgan tadqiqotlar yaqqol misol boʻla oladi. Bu tadqiqot 
natijalari hisobot shaklida tayyorlangan boʻlib, unda asosan quyidagi maqsadlar ko‘rsatilgan: 1. 
Nogironligi bor shaxslar istiqomat qilayotgan oilalar turmush sifatini aniqlashga qaratilgan 
adabiyotlar tahlilini amalga oshirish. 2. Nogironligi bor shaxslarning turmush sifatini oʻlchashga 
qaratilgan asosiy jihatlarini aniqlash va bu borada maqbul boʻlgan tavsiyalarni ishlab chiqish. 3. 
Mavjud maʼlumotlarni tahlil qilish va yangi maʼlumotlarni aniqlash. 4. Nogironligi bor shaxslarning 
turmush sifatini oshirishga qaratilgan tavsiyalarni ishlab chiqish. 5. tavsiya etilgan chora-tadbirlarni 
qayta tekshirish” [16].  

“Mazkur tadqiqotda nogironlik tushunchasiga BMTning “Nogironlar huquqlari toʻgʻrisida”gi 
Konvensiyasiga muvofiq tarzda taʼrif beriladi. Turmush sifati tushunchasiga esa “muayyan 
jamiyating ijtimoiy-madaniy va iqtisodiy xususiyatlaridan kelib chiqqan holda oʻzining holatiga baho 
berish” deb tushuniladi” [17]. 

Bundan koʻrinib turibdiki, “mazkur tadqiqotda turmush sifati tushunchasiga subyektiv 
yondashuv asosida taʼrif berilgan. Hisobotda taʼkidlanishicha nogironligi bor shaxslarning turmush 
sifatiga doir tadqiqotlar nisbatan yangi boʻlib, hozirgi kungacha nogironligi bor shaxslarning turmush 
sifatini oʻlchash koʻrsatkichlari puxta ishlab chiqilmagan. Hisobot mualliflarning fikriga koʻra, 
nogironligi bor shaxslarni turmush sifatini oʻlchash jarayonida biz bir qator murakkab savollarga 
duch kelishimiz mumkin: Yaxshi hayot bu nima? Yaxshi hayot tushunchasi borasida insonlarning 
qarashlari oʻxshashmi? Hayotning qaysi sohalari boshqa sohalaridan koʻra muhimroq hisoblanadi? 
Turmush sifatini oʻlchashga qaratilgan universal indikatorlar mavjudmi? Aholining turmush sifatini 
belgilash jarayonida obyektiv yoki subyektiv jihatlar muhimmi? Ijtimoiy-madaniy omillar turmush 
sifati kategoriyasini tushunilishida qanday taʼsir koʻrsatadi?” [18].  

O‘z navbatida, “nogironligi bor shaxslarning turmush sifatini aniqlash murakkab jarayon 
boʻlib, unda turli xil paradokslarga duch kelish mumkin. Yuqorida qayd etilgan hisobot mualliflari 
A.Albrext va E.Dyuvler oʻz eʼtiborini 1999-yilda aniqlangan nogironlik paradoksiga qaratishadi. Bu 
paradoksning mohiyati shundaki, nima uchun koʻp hollarda jamiyat aʼzolariga turmush tarzi 
murakkab deb tuyulgan jiddiy va barqaror kasallikka ega boʻlgan shaxslar oʻz hayotlaridan mamnun 
ekanligini aytishadi” [19].  

Fikrimizcha, mazkur paradoksni tushunishda turfa xil variantlar boʻlishi mumkin: 1. Ichki 
standartlarni oʻzgarishi. Bu holat insonni oʻz holatiga oʻrganib qolganligidan paydo boʻladi. Aynan 
oʻrganib qolish holati insonda oʻzgacha standartlarni paydo boʻlishiga sabab boʻladi. 2. Shaxs uchun 
muhim boʻlgan holatlarni oʻzgarishi. 3. Hayotni qayta ko‘rib chiqilishi. Mazkur keltirilgan hisobotda 

turli xil tadqiqotlarni jamlagan holda, nogironligi bor shaxslarning turmush sifatini aniqlashning 
quyidagi indikatorlari taklif qilinadi: 1. Emotsional farovonlik. 2. Shaxslararo munosabatlarning 
yaxshiligi. 3. Moddiy farovonlik. 4. Shaxsning rivojlanishi. 5. Jismoniy farovonlik. 6. Oʻz hayotini 
belgilash imkoniyati. 7. Ijtimoiy integratsiya. 8. Huquqlarning taʼminlanganligi. 9. Shaxsning 
xavfsizligi.  

Shuni taʼkidlab oʻtish joizki, yuqorida keltirilgan indikatorlar koʻproq yoshi katta boʻlgan 
nogironligi bor shaxslar uchun taalluqlidir. 

“Nogironligi bor bolalar va yoshlarning turmush sifatini oʻlchash jarayonlari hanuzgacha 
fanda ishlab chiqilmagan boʻlib, keltirilgan hisobotning mualliflariga ko‘ra, bolalarning turmush 
sifatini oʻrganishga qaratilgan tadqiqotlarning koʻpligiga qaramasdan ularda nogironligi bor bolalar 
deyarli ishtirok etmaganlar. Hisobot mualliflariga koʻra, nogironligi bor bolalarning turmush sifatini 
aniqlashga qaratilgan tadqiqotlarning yetishmasligi quyidagi potensial sabablarga bogʻliqdir: 1. Koʻp 
hollarda rivojlangan davlatlarda ham nogironligi bor bolalarning umumtaʼlim maktabga bormasligi 
ularni topish yoki ular bilan suhbatlashish imkonini kamaytiradi. 2. Ishlab chiqilgan 
soʻrovnomalardan baʼzi turdagi nogironligi bor shaxslar foydalana olmaydilar. Masalan koʻzi ojiz, 
zaif eshituvchi, kognitiv muammolari boʻlgan bolalar va hokazo. Bu esa ularning manfaatlari koʻp 
tadqiqotlarda aks ettirilmaganligiga olib keladi” [20].  

Nogironligi bor bolalarning turmush sifatini aniqlash jarayonida hisobot mualliflari Yevropa 
Ittifoqi tomonidan ishlab chiqilgan Keyts Skrin va Disepkids dasturlarini aytib oʻtishadi. Bu 
tadqiqotlar uchun ishlab chiqilgan instrumentlar sogʻligʻida muammolari boʻlgan bolalarning hayot 
sifatini aniqlash uchun qo‘llaniladi. Ular tomondan ishlab chiqilgan indikatorlarning muammolari 
shundaki, ularda asosan eʼtibor 8 yoshdan katta boʻlgan bolalarga qaratiladi. Ishlab chiqilgan 
indikatorlar asosida sogʻliq bilan bogʻliq boʻlgan muammolar aks ettirilgan boʻlib, ularda bolalarning 
hayotidagi ijtimoiy-psixologik muammolar deyarli oʻz aksini topmagan. Shuningdek, nogironligi bor 
bolalarning turmush sifatini aniqlash jarayonida ota-onalar yoki ularni parvarish qilayotgan 
shaxslarning bevosita aralashuvi kattalarga qaraganda koʻproq kuzatiladi. Oʻz navbatida aralashuvni 
kamaytirishga qaratilgan turli xil proksilarni aniqlash jarayonida muayyan shaxsning oʻzining 
hayotiga nisbatan shakllangan pozitsiyasi, shuningdek psixologik omillar muhim ahamiyat kasb 
etadi.  

Shuni taʼkidlash joizki, nogironligi bor shaxslarning turmush sifatini oshirishga qaratilgan 
tadqiqotlarda nogironligi bor shaxslarning mamnun boʻlishi, oʻzini baxtli sezishiga bagʻishlangan 
tadqiqotlar juda katta ahamiyat kasb etadi.  

“Taniqli rus psixologi L.S.Vygotskiyning fikricha, “Nogironligi bor bola duch keladigan 
qiyinchiliklar asosan ichki defektlar bilan emas, balki uning ijtimoiy maqomining pastligi bilan 
bogʻliqdir”. Chunki, shaxsning rivojlanishi bevosita madaniy omillar taʼsirida roʻy beradi va aynan 
tashqi muhit bilan shakllangan ijobiy munosabat shaxsning muvaffaqiyatliligini taʼminlaydi” [21].  

“L.S.Vygotskiyning tadqiqotlari nogironligi bor shaxslarning turmush sifatini belgilovchi 
asosiy omil tashqi muhit bilan bogʻliqligini koʻrsatadi. Aynan ularning ijtimoiy maqomi, jamiyatga 
integratsiyalashganligining darajasini va turmush sifatini belgilaydi. Nogironligi bor shaxslarning 
turmush sifatini aniqlashda psixologik jihatlarga birinchilardan boʻlib eʼtibor bergan olimalardan biri 
M.E.Xoda hisoblanadi. U turli xil klinik va psixologik tadqiqotlar asosida quyidagi koʻrsatkichlarni 
ishlab chiqishga muvaffaq boʻldi: 1. Oʻz-oʻzini qabul qilish; 2. Real voqelikni aniq tasavvur qilish; 
3. Avtonomlik; 4. Kompetentlik; 5. Oʻsish va rivojlanish imkoniyati; 6. Shaxsning jamiyatga 
integratsiyasi” [22].  

Yuqorida keltirilgan nogironligi bor shaxslarning turmush sifatini oʻlchashning turli 
indikatorlari shundan dalolat beradiki, ularni ishlab chiqarish jarayonida integrativ koʻrsatkichlarni 
yaratishga alohida eʼtibor qaratish lozim. Chunki har bir shaxs oʻzining ichki dunyosi shuningdek, 
oʻziga xos kechinmalariga ega boʻlishdan tashqari ichki muhit taʼsirida rivojlanadi va oʻz turmushini 
baholaydi. Nogironligi bor shaxslarning turmush sifatini aniqlashning global va milliy 
indikatorlarining shakllanishi quyidagi ijobiy holatlarga olib keladi: 1. Davlatlarda inklyuziv 
jamiyatni shakllantirishga qaratilgan ijtimoiy siyosatni baholash imkoniyati paydo boʻladi. 2. Bu 
indikatorlar yordamida keng koʻlamli va tizimli tadqiqotlarga asoslangan holda nogironligi bor 

shaxslarning ehtiyojlarini toʻgʻri baholash mumkin boʻladi. 3. Nogironlik borasidagi ijtimoiy 
siyosatini fuqarolik jamiyati tomonidan nazorat olib borishning tizimini shakllanishiga olib keladi.  

ASOSIY QISM 
Yuqorida ta’kidlanganidek, soʻnggi yillarda Yangi Oʻzbekistonda nogironligi bor 

shaxslarning turmush sifatini oshirish ijtimoiy siyosatning muhim yoʻnalishlaridan biri boʻlib 
kelmoqda. Olib borilayotgan ijtimoiy siyosatning samaradorligini taʼminlash jarayonlari bevosita 
ilmiy asoslangan usullar yordamida baholanishi bilan bogʻliqdir. Zero, ilmiy tadqiqotlarga asoslangan 
takliflargina nogironligi bor shaxslarning turmush sifatini oshirishga qaratilgan ijtimoiy siyosatni 
tizimli isloh qilinishiga sabab boʻladi. Shundan kelib chiqib, mazkur tadqiqot ishida ekspert baholash 
usulini qoʻllagan holda nogironligi bor shaxslarning turmush sifatini oʻlchashga doir milliy 
indikatorlarni ishlab chiqishga eʼtibor qaratildi.  

Shundan kelib chiqib, mazkur tadqiqotda Oʻzbekistonda nogironligi bor shaxslarning turmush 
sifatini aniqlash indikatorlari ishlab chiqilib, ularni amaliyotda aprobatsiya qilish maqsadida, ekspert 
baholash metodi oʻtkazildi. Biz tomondan ishlab chiqilgan indikatorlar quyidagilardan iborat boʻldi: 
-emotsional farovonlikning ta’minlanganligi; -jismoniy farovonlikning ta’minlanganligi; -moddiy 
farovonlikning ta’minlanganligi; -shaxsning rivojlanish imkoniyatlari; -nogironligi bor shaxslarni 
jamiyatga integratsiyasi. 

Oʻz navbatida, nogironligi bor shaxslarning emotsional farovonligini aniqlash jarayoni 
quyidagi parametrlar asosida amalga oshiriladi: oʻz hayotidan qoniqish darajasi, halovat, ertangi 
kunga ishonchning mavjudligi, insonda turli xil istaklarning mavjudligi. 

Jismoniy farovonlik quyidagi koʻrsatkichlarni qamrab oladi: immunitetning mustahkamligi, 
ogʻriqlarning kamligi, jismoniy farovonlikni taʼminlash uchun turli xil vositalardan foydalanish 
imkoniyati. 

Moddiy farovonlik nogironligi bor shaxslarning daromadi boshqa nogironligi boʻlmagan 
shaxslar bilan deyarli farq qilmasligi shuningdek, nogironligi bor shaxslarning daromadi ularni 
isteʼmol savatchasini qondirish imkonini beradi. Nogironligi bor shaxslarning rivojlanish 
imkoniyatlari adabiyotlar bilan tanishish, xohlagan kasb boʻyicha taʼlim olish imkoniyati, taʼlim 
muassasalarida taʼlim olish, chet tillarini oʻrganish, ish joyida malaka oshirish va lavozimi oshishi, 
xorijiy mamlakatlardagi oliy O‘quv yurtlarida tahsil olish imkoniyatlari bilan belgilanadi. Nogironligi 
bor shaxslarning jamiyatga integratsiyasi koʻrsatkichi esa quyidagi parametrlarni qamrab olishini 
taqozo etadi: jamiyatda nogironligi bor shaxslarning qabul qilinishi, nogironligi bor shaxslarning 
jamoatchilik va oila aʼzolari bilan aloqalarining yaxshiligi, nogironligi bor shaxslarning jamiyat 
hayotida ishtirok etishi. Toʻsiqsiz muhitni taʼminlanganligini koʻrsatuvchi indikatorini aniqlashda 
quyidagi parametrlarni kiritish mumkin: jamoat transportidan foydalanish imkoniyatlari, koʻchalarda 
nogironligi bor shaxslar uchun qulayliklarni yaratilganligi, harakatlanish va axborot olish imkoniyati 
kabi parametrlar bilan belgilanadi.  

Oʻz navbatida bu indikatorlarni baholash uchun yuqorida qayd etilganidek ekspert baholash 
usulidan foydalanib, ekspertlarga bir qancha savollar bilan murojaat qilindi: -nogironligi bor shaxslar 
uchun bu indikatorlar qanchalik muhim? -ishlab chiqilgan indikatorlarni oʻlchash imkoniyatlari 
qanday? -muayyan indikatorning nogironligi bor shaxslarning hayotiga taʼsiri? -real hayotda ushbu 
koʻrsatkichga erishish imkoniyatlari qanday? -mamlakatimizda bu borada qanday ishlar olib 
borilmoqda?  

Ishlab chiqilgan savollar asosida ekspertlar shkala usuli yordamida indikatorlarga oʻz 
baholarini berishdi. Shkala usuli asosan 5 ballik tizimda oʻtkazildi.  

Ekspert baholash usulini qoʻllash asosida oʻtkazilgan tadqiqotda jami 10 ta ekspert ishtirok 
etdi. Ulardan 5 ta akademik doiraga mansub boʻlgan ekspertlar, 5 ta nodavlat notijorat tashkilot 
rahbarlari, ekspertlarning 4 tasi nogironligi bor shaxslardan iborat edi. (Ekspertlar haqidagi 
ma’lumotlar, shuningdek nogironligi bor shaxslarning turmush sifatini o‘lchashga qaratilgan 
indikatorlarning parametrlari 1-Ilovada aks ettirilgan.) 

Oʻtkazilgan tadqiqot quyidagi natijalarni berdi: Ekspertlarning hisoblashicha, emotsional 
farovonlik nogironligi bor shaxslar hayotida oʻta muhim hisoblanib, maksimal 50 balldan 
ekspertlarning baholashining jami 43 ballni tashkil qildi. Bu shundan dalolat beradiki, emotsional 

farovonlik nogironligi bor shaxslarning turmush sifatini oshirishda muhim ahamiyatga egadir. Shu 
bilan birga, emotsional farovonlikni aniqlash va oʻlchash imkoniyati ekspertlar fikriga koʻra, unchalik 
yuqori emasligini olib borilgan tadqiqotlar koʻrsatdi. Bu parametrni ekspertlar tomonidan baholangan 
shkala jami 50 balldan 26 ballni tashkil qildi. Bundan koʻrinib turibdiki, bugungi kungacha 
emotsional farovonlikni aniqlash va oʻlchash metodologiyasi ilmiy jamoatchilik tomonidan toʻliq 
ishlab chiqilmagan.  

Shu bilan birga, emotsional farovonlikni nogironligi bor shaxslarning turmush sifatiga 
taʼsirini ekspertlar yuqori darajada baholashdi (43 ball). Bundan koʻrinib turibdiki, nogironligi bor 
shaxslarni emotsional xavotirga soluvchi omillar ularning hayotida muhim ahamiyat kasb etadi. Real 
hayotda emotsional farovonlikka erishish imkoniyatini esa ekspertlar 50 balldan 33 ballga baholashdi, 
bu oʻrtacha bahoni tashkil qiladi. Shu bilan birga, ekspertlarning fikriga koʻra, mamlakatimizda 
nogironligi bor shaxslarning emotsional farovonligiga erishishga doir ishlarning mahsuldorligi 
oʻrtacha 50 balldan 26 ballga baholandi. Bu holat shu bilan bogʻliqki, oxirgi yillarda nogironligi bor 
shaxslarning turmush sifatini oshirishga qaratilgan koʻplab ishlar amalga oshirilib, mamlakatimizda 
nogironligi bor shaxslar bugungi kunda oʻzlarining kelajagiga umid bilan qaramoqdalar. Lekin, 
mahallalarda psixologik xizmatlarning yetarli emasligi, nogironligi bor shaxslarning yaqinlari, qon-
qarindoshlari ular bilan munosabat oʻrnatishda muayyan xatoliklarga yoʻl qoʻyishayotganligi 
kuzatiladi. 

Jismoniy farovonlik ham nogironligi bor shaxslar uchun muhim hisoblanib, mazkur 
indikatorga ekspertlar 50 balldan 42 ballga bilan baholashdi. Bu shuni koʻrsatadiki, bugungi kunda 
nogironligi bor shaxslar uchun emotsional farovonlik jismoniy farovonlikdan koʻra yuqori 
ahamiyatga ega. Shuni ham qayd etish joizki, nogironligi bor ekspertlarning aksariyati jismoniy 
farovonlik indikatori hayotda muhim boʻlganligiga yuqori baho berishgan boʻlsa-da, nogironligi 
boʻlmagan ekspertlar ushbu indikatorga oʻrtacha baho berishdi. Shunga qaramay, jismoniy farovonlik 
ham emotsional farovonlik indikatori kabi nogironligi bor shaxslarning turmush tarzida va uni sifatini 
oshirishda muhim element hisoblanadi.  

Jismoniy farovonlikni aniqlash jarayonlari oʻta muhim boʻlib, mazkur holatni ekspertlar 50 
balldan 36 ballga baholaganlar. Bu holat shuni koʻrsatadiki, emotsional farovonlik kabi Jismoniy 
farovonlikni aniqlash metodologiyasi toʻliq ishlab chiqilmagan boʻlsa-da, ekspertlar fikriga koʻra, 
nogironligi bor shaxslar uchun jismoniy farovonlik nogironligi bor shaxslarning turmush sifatiga 
jiddiy taʼsir oʻtkazadi. Bu holatni biz ekspertlarning jismoniy farovonlikni nogironligi bor 
shaxslarning turmush sifatiga taʼsirini 50 balldan 39 ball bilan baholanganligini koʻrish mumkin.  

Shu bilan birga, murojaat qilingan ekspertlarning fikriga ko‘ra, nogironligi bor shaxslarda 
jismoniy farovonlikka real hayotda erishish oʻrta darajada turadi. Bunga murojaat qilingan ekspertlar 
50 balldan 35 ball bilan baholashgan. Bundan kelib chiqadiki, garchand biz nogironlik fenomenining 
tibbiy modelidan voz ke-chishni boshlagan boʻlsak-da, nogironligi bor shaxslarning salomatligida 
koʻp hol-larda muayyan muammolar kuzatiladi va ularni toʻliq bartaraf etish imkonsizdir.  

Garchand mamlakatimizda tibbiyot sohasini isloh qilishga katta eʼtibor qaratilgan boʻlsa-da, 
murojaat qilingan nogironligi bor ekspertlar va nogironligi boʻlmagan ekspertlar mamlakatimizda 
jismoniy farovonlikni taʼminlash holatini oʻrta darajada deb baholashdi (50 balldan 29 ballga). Bu 
shundan dalolat beradiki, bugungi kunda ham nogironligi bor shaxslar tibbiy koʻrikdan oʻtishda 
muayyan muammolarga duch kelishmoqda. Emotsional farovonlik jismoniy farovonlikdan koʻra 
moddiy farovonlikni muhimligi murojaat qilingan ekspertlarning fikriga ko‘ra, sal pastroq (50 balldan 
38 ballga) baholandi. Lekin shunga qaramay, emotsional va jismoniy farovonlikdan farqli oʻlaroq, 
uni oʻlchash metodologiyasi yaxshiroq ishlab chiqilganligini koʻrish mumkin. Murojaat qilingan 
ekspertlar moddiy farovonlikni aniqlash va oʻlchash metodologiyasini 50 balldan 39 ballga 
baholashdi.  

Bu borada shuni aytish mumkinki, iqtisodiyot fanida kambagʻallikni oʻlchashning turli xil 
indikatorlarining mavjudligi, shuningdek, ekspertlarda aynan shu indikatorlar haqida koʻproq 
maʼlumotga ega ekanligi bunday baho berilishiga asos boʻldi. Moddiy farovonlikni shaxsning moddiy 
turmushiga taʼsirini esa ekspertlar oʻta yuqori darajada deb baholashdi (50 balldan 47 ballga). Bu 
baho muayyan paradoks holatni vujudga keltirdi. Paradoks holat shundan iboratki, murojaat qilingan 

ekspertlar moddiy farovonlikning shaxs hayotida muhimligini 50 balldan 38 ballga baholashgan 
boʻlsa, uning turmush sifatiga taʼsirini esa 50 balldan 47 ballga baholashdi. (Nima uchun ekspertlar 
tomonidan moddiy farovonlikning muhimligi darajasi Oʻrtacha baholanib, uning shaxs hayotiga 
boʻlgan taʼsiriga esa ekspertlar tomonidan yuqori baho berilmoqda?).  

Fikrimizcha, mazkur paradoks moddiy farovonlik va moddiyat orasidagi tushunchalar 
oʻrtasidagi tafovut bilan izohlanishi mumkin. Chunki moddiy farovonlik bu insonning moddiy 
boyligi, imkoniyatlari boʻlsa, moddiyat uning farovonligini taʼminlovchi asosiy vosita hisoblanadi. 
Fikrimizcha, mazkur paradoksni aniqlash uchun istiqbolda jiddiy empirik tadqiqotlarni olib borish 
maqsadga muvofiqdir. Shuni ham taʼkidlash joizki, ekspertlarning fikriga ko‘ra, bugungi kunda 
Oʻzbekistonda nogironligi bor shaxslarning moddiy farovonlikka erishish imkoniyati oʻrta 
darajadadir. Mazkur holatni ekspertlar oʻrtacha baholab (50 balldan 32 ballga) koʻrsatishdi. Oʻz-
oʻzidan nogironligi bor shaxslarning moddiy farovonligini taʼminlash borasidagi mamlakatimizda 
olib borilayotgan ishlarning mahsuldorligini ekspertlar oʻrtacha (50 balldan 31 ballga) baholashdi. 
Mazkur holat boʻyicha biz hech qanday paradoksni uchratmadik. 

Oʻz navbatida shuni qayd etish joizki, har bir shaxs oʻz salohiyatini rivojlantirishni xohlaydi. 
Murojaat qilingan aksariyat ekspertlar nogironligi bor shaxslarning turmush sifatini oshirishda ularni 
rivojlanish imkoniyatlarini oshirilishi oʻta muhim ekanligini qayd etishdi. Ular shaxsni rivojlanish 
imkoniyatining muhimligi indikatorini 50 balldan 46 ballga baholadilar. Bu shundan dalolat beradiki, 
shaxsning rivojlanish imkoniyatlari nogironligi bor shaxslar uchun oʻta muhimdir.  

Shu bilan birga, shaxsning rivojlanish imkoniyatlarini oʻlchash va aniqlash imkoniyatini 
ekspertlar oʻrtadan yuqori darajada baholashdi (50 balldan 39 ball). Chunki shaxsni rivojlanish 
dinamikasini aniq koʻrsatkichlarda ifodalash mumkin. Shaxsning turmush sifatiga taʼsirini ekspertlar 
50 balldan 43 ballga baholashdi. Bu yerda hech qanday paradoks kuzatilmadi. Nogironligi bor 
shaxslar uchun shaxsni rivojlanish imkoniyati indikatori muhim ekanligi yaqqol koʻzga tashlanadi. 
Oʻzbekistonning real ijtimoiy hayotida unga erishish imkoniyatini ekspertlar oʻrtacha (50 balldan 32 
ballga) baholashdi. Bu borada ular hali koʻp ishlar qilinishini koʻrsatishdi. Shuningdek, 
mamlakatimizda bu borada amalga oshirilayotgan ishlarning mahsuldorligini ham ekspertlar oʻrtacha 
50 balldan 32 ball bilan baholashdi.  

Fikrimizcha, mazkur holat mamlakatimizda inklyuziv taʼlim, nogironligi bor shaxslarni ish 
bilan taʼminlash borasidagi siyosat bilan bevosita bogʻliqdir. Emotsional, jismoniy, moddiy, 
shaxsning rivojlanish indikatorlaridan shaxsni jamiyatga integratsiyasi indikatori ustun turadi deb 
murojaat qilingan ekspertlar koʻrsatdi. Ushbu holatni ular tomonidan berilgan bahoda koʻrish 
mumkin (50 balldan 49 ball). Bu shundan dalolat beradiki, inson avvalambor ijtimoiy mavjudotdir. 
Har bir inson uchun ijtimoiy integratsiya muayyan ijtimoiy guruhga mansubligi va uning identikligi 
shaxs hayotida katta ahamiyatga egadir.  

Shunga qaramay, murojaat qilingan ekspertlar nogironligi bor shaxslarni jamiyatga 
integratsiyasini oʻlchash va aniqlash metodologiyasini oʻrtacha baholashdi (50 balldan 34 ball). Bu 
shuni koʻrsatadiki, integratsiya holatini oʻlchash, shuningdek uni aniqlash metodologiyasi oxirigacha 
ishlab chiqilmagan. Bu borada sotsiologiya fanida hanuzgacha olimlar orasida jiddiy diskurs olib 
borilmoqda. Nogironligi bor shaxslarni jamiyatga integratsiyasi holati indikatorini murojaat qilingan 
ekspertlar oʻta yuqori baholashdi (50 balldan 47 ball). Bunda biz hech qanday paradoksal holatni 
koʻrmadik. Bundan kelib chiqib, shunday xulosaga kelish mumkinki, faqat jamiyatdagina nogironligi 
bor shaxslar oʻz turmush sifatini oshirishi mumkin.  

Shu bilan birga real hayotda ijtimoiy integratsiyaga erishish imkoniyatini murojaat qilingan 
ekspertlar (50 balldan 38 ballga) baholashdi. Yaʼni shundan kelib chiqib, shuni taʼkidlash mumkinki, 
bugungi kunda Oʻzbekiston jamiyati nogironligi bor shaxslarni qabul qilishga, ular bilan ishlashga, 
ularni oʻqitishga koʻp hollarda tayyor. Nogironligi bor shaxslarning jamiyatga integratsiyalashuvi 
borasida mamlakatimizda olib borilayotgan ishlarni murojaat qilingan ekspertlar (50 balldan 28 
ballga) baholashdi. Bu koʻrsatkich bu holatni oʻrta darajada ekanligini aniqladi.  

Bundan shunday xulosaga kelish mumkinki, bugungi kunda Oʻzbekistonda inklyuzivlikni 
taʼminlash borasida islohotlarni jadallashtirish muhim ahamiyat kasb etadi. Yana bir muhim boʻlgan 
nogironligi bor shaxslarning turmush sifatini oʻlchash indikatorlaridan biri bu jamiyatda toʻsiqsiz 

muhitning taʼminlanganligi hisoblanadi. Aksariyat murojaat qilingan ekspertlar ushbu indikatorni 
ham oʻta muhim deb hisoblab uni 50 balldan 48ballga baholashdi. Chunki aynan mavjud toʻsiqlar 
nogironligi bor shaxslarning turmush sifatini oshirishga imkon bermaydi. Jamiyatda toʻsiqsiz muhitni 
taʼminlanganlik darajasini aniqlash va oʻlchash metodologiyasini ekspertlar oʻrtacha baholab (50 
balldan 34 ball), bu borada hanuzgacha universal metodikani ishlab chiqilmaganligi koʻrsatib 
berishdi. Jamiyatda toʻsiqsiz muhitni taʼminlanganlik holati shaxsning turmush sifatiga jiddiy taʼsir 
oʻtkazmoqda deb murojaat qilingan ekspertlar bu indikatorni (50 balldan 48 ballga) baholashdi. Real 
hayotda toʻsiqsiz muhitga erishish imkoniyatini ekspertlar oʻrta darajadan yuqoriroq baholashdi (50 
balldan 37 ball). Bunda kutilmagan holat roʻy berdi deb hisoblaymiz. Chunki ilgari olib borilgan 
tadqiqotlar ekspertlarni toʻsiqsiz muhitni taʼminlash borasida ishonch krediti pastligini koʻrsatgan 
edi. 

Yuqorida qayd etilganidek, nogironligi bor shaxslarning turmush sifatini oshirishga qaratilgan 
islohotlarni olib borish jarayonlari nogironligi bor shaxslarda muayyan umidni uygʻotdi. Shundan 
kelib chiqib, nogironligi bor ekspertlar, shuningdek, nogironligi boʻlmagan ekspertlar ham 
mamlakatimizda toʻsiqsiz muhitni yaratish jarayonini oʻrtadan yuqori darajada deb baholashdi. 
Mamlakatimizda toʻsiqsiz muhitni taʼminlash borasidagi olib borilayotgan ishlarning mahsuldorligini 
ekspertlar oʻrta darajada baholashdi (50 balldan 32 ball). Ushbu koʻrsatgich shundan dalolat beradiki, 
bugungi kunda mamlakatimizda toʻsiqsiz muhitni taʼminlash jarayonida mavjud imkoniyatlardan 
toʻla foydalanilmayapti. 

Yuqorida qayd etilganidek, mazkur indikatorlar borasidagi tadqiqotlar toʻliq aprobatsiyadan 
oʻtgan tadqiqotlar deb aytish mushkuldir. Bu indikatorlarni tatbiq etilishi olimlar tomonidan miqdoriy 
va sifat tadqiqotlarni olib borishlari bilan bogʻliqdir.  

XULOSA  
Nogironligi bor shaxslarning turmush sifatini aniqlashga qaratilgan koʻrsatkichlarning tahlili 

quyidagi xulosalarga kelish imkonini beradi: 1. Bugungi kunda nogironligi bor shaxslarning turmush 
sifatini aniqlash borasida turli indikatorlar ishlab chiqilgan boʻlsa-da, ularni qaysi biridan foydalanish 
mumkinligi aniq emas. Chunki ularni muayyan mamlakatlarda joriy etish va qoʻllash borasida 
jahonda tadqiqotlar kamligi koʻzga tashlanadi. 2. Nogironligi bor shaxslarning turmush sifatini 
aniqlash jarayonida integrativ indikatorlardan foydalanish muhim ahamiyat kasb etadi. Chunki 
nogironligi bor shaxslarning turmush sifati obyektiv holatlar bilan birga subyektiv holatlar bilan ham 
bogʻliqdir. 3. Biz olib borgan tadqiqotlar jarayonida nogironligi bor shaxslarning turmush sifatini 
taʼminlash jarayonida quyidagi ustuvor yoʻnalishlar aniqlandi: -nogironligi bor shaxslarning 
jamiyatga integratsiyasi; -toʻsiqsiz muhitning taʼminlanishi; -shaxsning rivojlanish imkoniyati; -
emotsional farovonligining ta’minlanganligi; -jismoniy farovonligining ta’minlanganligi; -moddiy 
farovonligining ta’minlanganligi. 

Ushbu ustuvor yoʻnalishlar shuni koʻrsatmoqdaki, jamiyatda toʻsiqsiz muhitni taʼminlash 
dasturlari ishlab chiqilib hayotga samarali joriy etilsa, nogironligi bor shaxslar muayyan darajada 
emotsional, jismoniy, moddiy farovonlikka erishishlari mumkin.  

